
Terlebih dahulu marilah kita bersama-sama bersyukur kepada Allah Subhanahu wa

Ta'ala kerana dengan limpah kumiaNya kita semua dapat berkumpul di sini untuk mendapat

manfaat dari Seminar dan Bengkel Kecemerlangan Pendidikan anjuran Puspanita ini. Saya

mengucapkan syabas kepada Puspanita di atas inisiatifnya ini. Saya difahamkan bahawa ini

merupakan julung-julung kali Puspanita menganjurkan aktiviti seperti ini, di mana ibu dan anak

digabungkan dalam satu aktiviti yang akan memberi manfaat kepada kedua-keduanya dalam

menghadapi alam pendidikan yang amat mencabar menjelang alaf baru yang akan datang.

2. Kita Sedar bahawa keluarga adalah satu unit asas masyarakat yang memainkan peranan

yang penting dalam membentuk masyarakat hari ini dan esok. Pembangunan keluarga adalah

teras kepada pembangunan masyarakat. Keluarga yang berkualiti sahaja yang mampu

membentuk anak-anak yang berdikari, berdaya tahan, berilmu, berakhlak, berkemahiran dan

produktif. Dalam hal ini, ibu dan juga bapa berperanan secara aktif dalam pertumbuhan

menyeluruh kanak-kanak sama ada pertumbuhan fizikal, mental, intelek atau rohani. Tidak

dapat dinafikan bahawa pendidikan yang sempurna menjadi teras kepada kesejahteraan anak-

anak dan keluarga sendiri.

3. Pendidikan melibatkan setiap orang dan menyentuh kehidupan manusia dari semasa

ke semasa. Seorang bayi yang baru dilahirkan di dunia akan mengalami proses pendidikan

dalam kehidupannya sehinggalah ke akhir hayatnya. Pendidikan pula meliputi pendidikan

formal dan tidak formal. Pendidikan formal adalah pendidikan yang dilaksanakan di institusi

seperti sekolah, kolej dan universiti berdasarkan kurikulum tertentu. Pendidikan formal

di sekolah adalah kesinambungan pendidikan tidak formal dari rumah.



4. Proses pendidikan ini boleh berlaku secara langsung dan tidak langsung sama ada

di rumah, sekolah, di tempat kerja, di padang permainan ataupun di sesuatu majlis sosial.

Kejayaan dalam pendidikan secara formal ini memungkinkan seseorang individu itu

memperbaiki status atau kedudukannya dalam masyarakat.

5. Kerajaan amat menitik beratkan tentang pendidikan secara formal ini. Semenjak

mencapai kemerdekaan, sistem pendidikan yang diwarisi dari penjajah British, telah diganti

dengan satu sistem pendidikan yang bercorak tempatan yang bertujuan untuk melahirkan rakyat

Malaysia yang berilmu pengetahuan, berketrampilan, berakhlak mulia, bertanggungjawab dan

berkeupayaan mencapai kesejahteraan diri serta memberi sumbangan terhadap keharmonian

dan kemakmuran keluarga, masyarakat dan negara. Pendidikan juga memainkan peranan

utama dalam menyediakan warga yang bennutu yakni berupaya mengangkat martabat bangsa

dan negara ke tahap yang disegani dan dicontohi oleh negara lain. Malah sektor pendidikan

yang berperanan untuk melahirkan pelajar berilmu, terlatih dan berkemahiran untuk mengisi

keperluan sumber tenaga manusia dalam konteks pembangunan negara sentiasa diberi

peruntukan yang amat banyak dalam setiap program Rancangan Malaysia.

6. Puan-puan sekalian begitulah besarnya harapan negara terhadap pendidikan anak-anak

kita yang akan mengisi keperluan negara pada masa kini dan masa hadapan. Sebagai ibu pula

saya yakin semua ibu di sini bersetuju dengan saya bahawa, kita sentiasa berdoa agar anak kita

mendapat pendidikan setinggi mungkin demi kesejahteraan masa depan mereka.

7. Anak-anak yang berada dalam dewan ini semuanya tergolong dalam lingkungan remaja.

Menurut pakar-pakar psikologi, tingkah laku, tindak-tanduk anak-anak adalah hasil daripada

didikan dan pengaruh dalam keluarga itu sendiri. Oleh yang demikian para ibu sekalian,

kualiti kekeluargaan merupakan pengaruh yang amat tinggi dalam sebarang tingkah laku yang

mulia dan juga penyelewengan di kalangan remaja. Rumah adalah tempat di mana anak-anak

berpeluang mempelajari dan membina pandangan, sikap dan tingkah laku yang baik. Remaja

yang mempamirkan tingkah laku yang baik lazimnya diperolehi dengan memerhatikan dan

mencontohi tingkah laku yang baik ibu bapa mereka. Ibu bapa juga hams sedar bahawa

pakar-pakar teori remaja menyatakan bahawa, zaman remaja merupakan satu situasi di mana

seseorang remaja itu perlu membina identiti kendiri.

8. Usaha untuk mencari identiti kendiri ini, telah mewujudkan kemusykilan tentang

peranan dan siapakah dirinya. Identiti ini melahirkan cita-cita bagi diri remaja itu sendiri dan

ini akan melahirkan persepsi bahawa dia hendak menjadi seperti siapa?

9. Pembentukan identiti ini pula dibina melalui interaksi dengan orang lain. Di peringkat

ini, orang yang penting dalam hidup remaja adalah kumpulan rakan sebaya. Keadaan

persekitaran juga memainkan peranan yang penting dalam mempengaruhi remaja. Pengaruh

persekitaran ini ada yang bersifat positif dan ada yang negatif.

10. Pengaruh persekitaran yang amat merugikan remaja dan juga ibu bapa mereka, adalah

apabila remaja ini diperalatkan untuk gejala-gejala yang negatif. Sebagai contoh, kebelakangan

ini terdapat insiden yang amat mengecewakan, di mana pihak-pihak yang tidak

bertanggungjawab telah menggunakan anak-anak remaja kita memperjuangkan kepentingan

mereka. Anak-anak remaja yang sepatutnya memikirkan bagaimana untuk mempertingkatkan

diri dengan ilmu di sekolah demi kesejahteraan masa depan diri sendiri dan keluarga mereka

telah diperalatkan dan fikiran mereka telah diracuni dengan dakyah-dakyah untuk membenci

kerajaan. Perbuatan ini tidak akan menguntungkan mana-mana pihak samada, yang

mempengaruhi remaja berbuat demikian ataupun kerajaan. Yang jelas adalah remaja itu sendiri

akan rugi.

11. Saya yakin di sekolah pelajar-pelajar telah dididik untuk mencintai negara. Negara

yang aman, membolehkan kita meneruskan segala aktiviti harian tanpa gangguan. Saya yakin

semua sekolah amat menitik-beratkan Rukun Negara. Malah hampir semua sekolah, guru dan

pelajar mengabadikan Rukun Negara sebagai teras pendidikan mereka.

12. Ikrar ini dilafazkan pada tiap-tiap perhimpunan. laitu, Kepercayaan kepada Tuhan,

Kesetiaan kepada Raja dan Negara, Keluhuran Perlembagaan, Kedaulatan Undang-undang,

Kesopanan dan Kesusilaan. Oleh itu saya sendiri sebagai ibu berharap agar ibu-ibu dan anak-

anak sekalian akan memberi sepenuh perhatian terhadap pembangunan diri sendiri dengan



tumpuan terhadap pelajaran demi masa depan diri sendiri dan keluarga. Kerajaan pula sentiasa

menitik-beratkan dunia pendidikan terhadap anak-anak bangsa dengan harapan bahawa mereka

inilah yang bakal memimpin negara pada masa akan datang.

13. Kita telah menyambut ulang tahun kemerdekaan negara yang ke-42 baru-baru ini

dengan begitu gilang-gemilang. Syukur alhamdulillah, negara bumi bertuah ini dapat

mengatasi gelombang-gelombang yang tinggi dan kuat, yang mencabar kemerdekaan kita.

Syukur Alhamdulillah jua, kerajaan tidak sekali-kali luntur dalam membela rakyatnya dan

berusaha meneruskan pembangunan rakyat, khasnya dalam pendidikan rakyat. Oleh itu, kita

harus bersyukur kepada Allah Subhanahu wa Ta'ala dan berterima kasih kepada kerajaan yang

masih memberi keutamaan kepada pendidikan dengan menyediakan sekolah-sekolah dan

institusi-institusi pendidikan tinggi. Peluang untuk menimba ilmu terbuka kepada semua dan

anak-anaklah yang amat bertuah sekali menjadi sasaran utama kerajaan untuk menerima

pendidikan yang sempurna.

14. Bersyukurlah, belajarlah dan tekunkan hatimu untuk belajar. Anak-anak dalam

pendidikan di sekolah-sekolah dan di universiti-universiti mesti mencapai kelulusan yang baik

dan cemerlang supaya dapat bersaing dengan pelajar-pelajar yang lain. Kejayaan setiap anak-

anak akan menjadi petanda yang jelas bahawa anak-anak menghargai dan berterima kasih

kepada ibu bapa yang berharap, kepada guru-guru yang mendorong anak-anak ke arah

keilmuan diri yang positif dan total dan penghargaan dan terima kasih kepada Kerajaan dan

rakyat jelata kerana merekalah secara langsung dan tidak langsung menyediakan segala

kemudahan untuk anak-anak kita pergi ke sekolah dan belajar. Amanah ini sentiasa perlu

diingati oleh setiap pelajar dan juga semua pihak yang terlibat dengan pendidikan.

15. Maka dengan harapan ini, saya dengan lafaz Bisminahirrahmanirrahim merasmikan

Seminar dan Bengkel "Kecemerlangan Pendidikan Menuju Alaf Baru" anjuran Puspanita

Kebangsaan ini.

Sekian. Wabilahi taufik walhidayah.

******


